
Incumbensa Michael (Donat) concernent l'indemnisaziun da crudadas d'animals da niz chaschunadas cun gronda 

probabilitad d'animals da rapina 

 

Pervia da la derasaziun creschenta dals animals da rapina – en spezial dal luf – en noss chantun, datti adina puspè crudadas da 
muntaneras pli grondas da muvel manidel u da muvel grond. Tals cas chaschunan per part donns finanzials considerabels per 

las possessuras ed ils possessurs d'animals pertutgads. Tenor la pratica chantunala actuala portan las puras ed ils purs dentant 
cumplainamain la chargia da cumprova, p.ex. en cas d'ina attatga d'in luf. Ina indemnisaziun tras la Confederaziun ed il chantun 

vegn mo pajada, sch'i pon vegnir preschentadas cumprovas evidentas, sco per exempel morsas u registraziuns da video. Sche 
talas cumprovas mancan, ston ils manaschis pertutgads schizunt alura pajar il donn, sch'i dat clers indizis che mussan, ch'il luf 

è stà participà, e sche la preschientscha dal luf en la regiun pertutgada è cumprovada. 
En spezial en cas d'eveniments gronds, pia en cas da la crudada da plirs animals, è questa regulaziun ina chargia sproporziunada 

per ils manaschis pertutgads che po – en il cas extrem – survegnir dimensiuns che smanatschan l'existenza. Igl è evident che 
betg mintga crudada na dastga vegnir attribuida pauschalmain ad in animal da rapina. En cas d'eveniments cun passa 5 animals 

da niz crudads, duai tuttina vegnir reponderà en l'avegnir il sustegn exclusiv sin basa da cumprovas segiradas. Anzi, indizis 
vardaivels sco la preschientscha d'animals da rapina documentada avant u suenter l'incident sco er in decurs chapaivel da 

l'eveniment, duain bastar per pajar ina indemnisaziun sin basa da culanza. 
Questa midada da la pratica correspunda a l'Ordinaziun vertenta davart la chatscha e la protecziun dals mamifers e dals utschels 

selvadis (OChP). Tenor l'art. 10 èsi chaussa dals chantuns d'eruir ils donns e la raschun dals donns. Quai lascha libertad per ina 
valitaziun pragmatica che sa referescha al cas singul. 

In tal concept na purschess betg mo segirezza economica a las possessuras ed als possessurs d'animals pertutgads. El avess er 
in effect cunter l'abandun da pastgiras e d'alps che ha gia cumenzà. La regulaziun menziunada na strapatschass betg memia fitg 

ils posts cumpetents, en spezial la surveglianza da chatscha e l'Uffizi da chatscha e pestga (UCP). La midada proponida vegniss 
pia applitgada exclusivamain en cas d'eveniments cun passa 5 animals da niz crudads e fiss pia definida e proporziunala. 

 
Las deputadas ed ils deputads sutsegnads incumbenseschan la Regenza da midar la pratica vertenta per reparter la chargia da 

cumprovas en connex cun l'indemnisaziun d'animals da niz crudads pervia da la preschientscha presumtiva d'animals da rapina, 
e d'adattar quella en il senn da las puras e dals purs pertutgads. Concretamain duai il donn chaschunà vegnir indemnisà 

cumplainamain en cas d'in eveniment da crudada cun passa 5 animals da niz pertutgads, er sch'i n'èn betg avant maun morsas u 
registraziuns da video cumprovadas. La premissa è sulettamain ch'il decurs da l'eveniment sco er la preschientscha d'animals da 

rapina documentada avant u suenter l'eveniment n'excludian betg ina participaziun da tals. 

